
śrīmatē nigamāntamahādēśikāya namaḥ

śrī raṅganāthadivyamaṇipādukābhyāṃ namaḥ

Á Á indranīlapaddhatiḥ viṃśī Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

hariṇā harinīlaiśca
pratiyatnavatīṃ sadā Á

ayatnalabhyanirvāṇām
āśrayē maṇipādukām Á Á 20.1 Á Á

hariratnamarīcayastavaitē
navanīlīrasanirviśēṣavarṇāḥ Á

śrutimūrdhani śauripādarakṣē !
palitānudbhavabhēṣajaṃ bhavanti Á Á 20.2 Á Á

aḻakairiva bimbitaiḥ śrutīnāṃ
harinīlaiḥ sṛjasi tvamunmayūkhaiḥ Á

kamalādayitasya pādarakṣē !
karuṇōdanvati śaivalaprarōhān Á Á 20.3 Á Á

anaghairharinīlapaddhatīnāṃ
prathamānairmaṇipādukē ! mayūkhaiḥ Á

adharīkuruṣē rathāṅgapāṇēḥ
amitāmūrdhvamavasthitasya kāntim Á Á 20.4 Á Á

caraṇāvani ! bhāti sahyakanyā
harinīladyutibhistavānuviddhā Á

vasudēvasutasya raṅgavṛttēḥ
yamunēva svayamāgatā samīpam Á Á 20.5 Á Á

avadhīritadēvatāntarāṇām
anaghaistvaṃ maṇipādukē ! mayūkhaiḥ Á

harinīlasamudbhavairvidhatsē
harisārūpyamayatnatō janānām Á Á 20.6 Á Á

nētrēṣu puṃsāṃ tava pādarakṣē !
nīlāśmabhāsā nihitāñjanēṣu Á

śriyā samaṃ saṃśritaraṅgakōśō
nidhiḥ svayaṃ vyaktimupaiti nityam Á Á 20.7 Á Á

abhaṅgurāmacyutapādarakṣē !
mānyāṃ mahānīlaruciṃ tvadīyām Á

niḥ śrēyasadvārakavāṭikāyāḥ
śaṅkē samutpāṭanakuñcikāṃ naḥ Á Á 20.8 Á Á

jīvayatyamṛtavarṣiṇī prajāḥ
tāvakī danujavairipādukē ! Á

ghōrasaṃsaraṇagharmanāśinī
kāḻikēva harinīlapaddhatiḥ Á Á 20.9 Á Á

śatamakhōpalabhaṅgamanōharā
viharasē muramardanapādukē ! Á

maṇikirīṭagaṇēṣu divaukasāṃ
madhukarīva manōramapaṅktiṣu Á Á 20.10 Á Á

www.prapatti.com 2 Sunder Kidāmbi



śrīraṅganāthapādukāsahasram indranīlapaddhatiḥ viṃśī

anvicchatāṃ kimapi tattvamananyadṛśyaṃ
samyakprakāśajananī dhṛtakṛṣṇarūpā Á

pādāvani ! sphurasi vāsavaratnaramyā
madhyē samādhinayanasya kanīnikēva Á Á 20.11 Á Á

mātaḥ ! salīlamadhigamya vihāravēlāṃ
kāntiṃ samudvahasi kāñcanapādukē ! tvam Á

lakṣmīkaṭākṣarucirairharinīlaratnaiḥ
lāvaṇyasindhupṛṣatairiva raṅgadhāmnaḥ Á Á 20.12 Á Á

kḷptāvakuṇṭhanavidhirmaṇipādarakṣē !
nīlāṃśukairvalabhidaśmasamudbhavaistē Á

saṅgacchatē munijanasya matiḥ samādhau
rātrau samastajagatāṃ ramaṇēna lakṣmyāḥ Á Á 20.13 Á Á

draṣṭuṃ kadācana padāvani ! naiva jantuḥ
śaknōti śāśvatanidhiṃ nihitaṃ guhāyām Á

kṛṣṇānurūpaharinīlaviśēṣadṛśyā
siddhāñjanaṃ tvamasi yasya na dēvi ! dṛṣṭēḥ Á Á 20.14 Á Á

pratyēmi raṅganṛpatērmaṇipādukē ! tvāṃ
kṛṣṇāntaraṅgarucibhirharinīlaratnaiḥ Á

viśvāparādhasahanāya padaṃ tadīyaṃ
viśvambharāṃ bhagavatīṃ samayē bhajantīm Á Á 20.15 Á Á

matvā maṣīṃ parimitāṃ bhavatī tadanyāṃ
vaikuṇṭhapādarasikē maṇipādukē ! svān Á

aṅktē svayaṃ kiraṇalēpibhirindranīlaiḥ
āśātaṭēṣu laḻitānapadānavarṇān Á Á 20.16 Á Á

valamathanamaṇīnāṃ dhāmabhistāvakānāṃ
madhuripupadarakṣē ! vāsarairavyapētā Á

abhisaraṇaparāṇāṃ vallavīnāṃ tadā’’sīt
śamitagurubhayārtiḥ śarvarī kācidanyā Á Á 20.17 Á Á

śatamakhamaṇibhaṅgairunmayūkhairdiśantī
śaraṇamupagatānāṃ raṅganāthēna sāmyam Á

prathayasi jagati tvaṃ pādukē ! haitukānām
upaniṣadupagītāṃ tatkratunyāyavārtām Á Á 20.18 Á Á

paricarati vidhau tvāṃ pādukē ! raṅgabhartuḥ
padasarasijabhṛṅgairbhāsurairindranīlaiḥ Á

prakaṭitayamunaughā bhaktinamrasya śambhōḥ
pariṇamayasi cūḍāviṣṇupadyāḥ prayāgam Á Á 20.19 Á Á

padakisalayasaṅgāt pādukē ! patraḻaśrīḥ
nakhamaṇibhirudārairnityaniṣpannapuṣpā Á

śatamakhamaṇinīlā śaurilāvaṇyasindhōḥ
nibiḍatamatamālā kā’pi vēlāvanī tvam Á Á 20.20 Á Á

tvayi vinihitamētat kē’pi paśyanti mandāḥ
śatamakhamaṇijālaṃ śārṅgiṇaḥ pādarakṣē ! Á

vayamidamiha vidmaḥ prāṇināṃ bhāvukānāṃ
hṛdayagṛhaguhābhyaḥ pītamandhaṃ tamisram Á Á 20.21 Á Á

kḷptaśyāmā maṇibhirasitaiḥ kṛṣṇapakṣēṇa juṣṭā
śrēyaḥ puṃsāṃ janayasi gatiṃ dakṣiṇāmudvahantī Á

tēnāsmākaṃ prathayasi paraṃ pādukē ! tattvavidbhiḥ

mauḻau dṛṣṭāṃ nigamavacasāṃ muktikālāvya -
vasthām Á Á 20.22 Á Á

sadbhirjuṣṭā samuditavidhurjaitrayātrāvinōdē -
ṣvātanvānā rajanimanaghāmindranīlāṃśujālaiḥ Á

citraṃ khyātā kumudavanataḥ pādukē ! puṣyasi tvaṃ
vyākōcatvaṃ vibudhavanitāvaktrapaṅkēruhāṇām Á Á 20.23 Á Á

nityaṃ lakṣmīnayanaruciraiḥ śōbhitā śakranīlaiḥ
sālagrāmakṣitiriva śubhaiḥ śārṅgiṇō rūpabhēdaiḥ Á

sākētādēḥ samadhikaguṇāṃ sampadaṃ darśayantī
muktikṣētraṃ munibhirakhilairgīyasē pādukē ! tvam Á Á 20.24 Á Á

pādanyāsapriyasahacarīṃ pādukē ! vāsagēhāt
tvāmāruhya tricaturapadaṃ nirgatē raṅganāthē Á

antaḥ snigdhairasuramahiḻāvēṇivikṣēpamitraiḥ
śyāmacchāyaṃ bhavati bhavanaṃ śakranīlāṃ -

śubhistē Á Á 20.25 Á Á
yā tē bāhyāṅgaṇamabhiyataḥ pādukē ! raṅgabhartuḥ

sañcārēṣu sphurati vitatiḥ śakranīlaprabhāyāḥ Á
viṣvaksēnaprabhṛtibhirasau gṛhyatē vētrahastaiḥ

bhrūvikṣēpastava diviṣadāṃ nūnamāhvānahētuḥ Á Á 20.26 Á Á
akṣṇōrañjanakalpanā yavanikā lāsyaprasūtērgatēḥ

cidgaṅgāyamunā mukundajaladhērvēlātamālāṭavī Á
kāntākuntaḻasantatiḥ śrutivadhūkastūrikālaṅkriyā

nityaṃ ratnapadāvani ! sphurati tē nīlā maṇiśrēṇikā Á Á 20.27 Á Á

nirantarapurandarōpalabhuvaṃ dyutiṃ tāvakīm
avaimi maṇipādukē ! saraṇisaṅginīṃ raṅgiṇaḥ Á

tadīyanavayauvanadviradamallagaṇḍasthalī
gaḻanmadajhalañjhalābahuḻakajjaḻaśyāmikām Á Á 20.28 Á Á

pratīmastvāṃ pādāvani ! bhagavatō raṅgavasatēḥ
ghanībhūtāmitthaṃ padakamalamādhvīpariṇatim Á

sphurantaḥ paryantē madagarimaniṣpandamadhupa -
prasaktiṃ yatraitē vidadhati mahānīlamaṇayaḥ Á Á 20.29 Á Á

namatāṃ nijēndranīla -
prabhavēna mukundapādukē ! bhavatī Á

tamasā nirasyati tamaḥ
kaṇṭakamiva kaṇṭakēnaiva Á Á 20.30 Á Á
Á Á iti śrīkavitārkikasiṃhasya sarvatantrasvatantrasya

śrīmadvēṅkaṭanāthasya vēdāntācāryasya kṛtiṣu

śrīraṅganāthapādukāsahasrē indranīlapaddhatiḥ viṃśī Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

